
তথ্যবিবরণী                                                                                                       নম্বর : ১৩৯১
সমাজসেবা কর্মকর্তাদের সততা ও নিষ্ঠার সাথে দায়িত্ব পালন করতে হবে
                                                            -- সমাজকল্যাণ মন্ত্রী
ঢাকা, ১৭ চৈত্র (৩১ মার্চ) :   

সমাজকল্যাণ মন্ত্রী নুরুজ্জামান আহমেদ বলেছেন, সমাজসেবা কর্মকর্তাদের সততা ও নিষ্ঠার সাথে দায়িত্ব পালন করতে হবে। সামাজিক নিরাপত্তা কর্মসূচির আওতায় পরিচালিত কার্যক্রম সঠিকভাবে বাস্তবায়নে আন্তরিকতার সাথে কাজ করতে হবে। 

আজ রাজধানীর আগারগাঁওস্থ জাতীয় সমাজসেবা একাডেমি আয়োজিত ৪৭তম বুনিয়াদি প্রশিক্ষণ কোর্সের সমাপনী ও সনদ বিতরণ অনুষ্ঠানে প্রধান অতিথির বক্ততায় মন্ত্রী এসব কথা বলেন। 
সমাজসেবা অধিদফতরের মহাপরিচালক শেখ রফিকুল ইসলামের সভাপতিত্বে অনুষ্ঠানে অন্যান্যের মধ্যে বক্তব্য রাখেন সমাজসেবা অধিদফতরের পরিচালক ও বুনিয়াদি প্রশিক্ষণ কোর্স কারিকুলাম কমিটির সভাপতি সৈয়দ নূরুল বাসির ও জাতীয় সমাজসেবা একাডেমির অধ্যক্ষ মোঃ সাফায়েত হোসেন তালুকদার। 

মন্ত্রী বলেন, সমাজকল্যাণ মন্ত্রণালয় হতে পরিচালিত গরীব দুঃখী মানুষের জন্য ভাতা  ও চিকিৎসা সহায়তা কার্যক্রম যাতে সঠিকভাবে বাস্তবায়িত হয় সে লক্ষ্যে কর্মকর্তাদের নিবিড়ভাবে দায়িত্ব পালন করতে হবে। তিনি প্রধানমন্ত্রী শেখ হাসিনার নেতৃত্বে চলমান উন্নয়ন কার্যক্রমকে গতিশীল করতে সমাজসেবা কর্মকর্তাদের নির্দেশনা দেন। এসময় মন্ত্রী বলেন, মাঠ পর্যায়ের কর্মকর্তাদের আন্তরিকতায় প্রায় এক কোটিরও অধিক লোক জিটুপি পদ্ধতিতে ভাতা পাচ্ছে। এটি একটি মাইলফলক অর্জন, এই অর্জনকে ধরে রাখতে হবে। সমাজকল্যাণ মন্ত্রণালয়ের সকল সেবা নির্বিঘ্নে প্রদানের জন্য প্রশিক্ষণলব্ধ জ্ঞান কাজে লাগাতে তিনি কর্মকর্তাদের আহ্বান জানান। 

পরে মন্ত্রী প্রশিক্ষণার্থীদের মাঝে সনদপত্র বিতরণ করেন। 

#
জাকির/সাহেলা/এনায়েত/রফিকুল/সেলিম/২০২২/২২৪৫ ঘণ্টা
তথ্যবিবরণী                                                                                                                        নম্বর :  ১৩৯০
সরকার শোভন কর্মপরিবেশ নিশ্চিতকরণে প্রতিশ্রুতিবদ্ধ
                                                -- শ্রম প্রতিমন্ত্রী
ঢাকা, ১৭ চৈত্র (৩১ মার্চ): 


শ্রম ও কর্মসংস্থান প্রতিমন্ত্রী বেগম মন্নুজান সুফিয়ান বলেছেন, সরকার শোভন কর্মপরিবেশ নিশ্চিতকরণ এবং শিশুশ্রম নিরসনে প্রতিশ্রুতিবদ্ধ। এজন্য সরকার নিরলস কাজ করে যাচ্ছে। শোভন কর্মপরিবেশ নিশ্চিতে সব ধরনের উদ্যোগ নেয়া হয়েছে।

শোভন কর্মপরিবেশ নিশ্চিতে আজ রেডিসন ব্লূ হোটেলে আইএলও গৃহীত নতুন কর্মসূচি ‘ÔDecent Work Country Program ২০২২-২০২৬’ বাস্তবায়নে দিনব্যাপী আলোচনা সভা এবং আইএলও’র সাথে সরকার, মালিক সংগঠন এবং শ্রমিক সংগঠনের সমঝোতা স্মারক স্বাক্ষর অনুষ্ঠানে প্রধান অতিথির বক্তৃতায় প্রতিমন্ত্রী একথা বলেন।

প্রতিমন্ত্রী বলেন, আইএলও সহযোগিতায় কলকারখানা প্রতিষ্ঠান ও পরিদর্শন অধিদপ্তর কারখানার কর্মপরিবেশের উন্নয়নে চারটি গুরুত্বপূর্ণ কাজ করেছে। জাতীয় উদ্যোগের অধীনে তৈরি পোশাক শিল্পের কারখানাগুলোর সংস্কার কার্যক্রম অব্যাহত রেখেছে, কারখানার কর্মরত শ্রমিকদের সুরক্ষায় নানা ধরনের উদ্যোগ গ্রহণ করেছে। শ্রম ও পরিদর্শন ব্যবস্থাকে মোবাইল অ্যাপসের মাধ্যমে ডিজিটালইজ করা হয়েছে, এর মাধ্যমে শ্রমিকদের পেশাগত স্বাস্থ্য ও সেফটির বিষয়কে নিশ্চিত করা হচ্ছে। শোভন কর্মপরিবেশ নিশ্চিতে ইতোমধ্যে রোড ম্যাপ প্রণয়ন করেছে।

শ্রমিকদের অধিকার সুরক্ষা, শোভন কর্মপরিবেশ নিশ্চিতে আইএলও এ নতুন কর্মসূচি বাস্তবায়নে এফবিসিসিআই, বাংলাদেশ এমপ্লয়ার্স ফেডারেশন, বিজিএমই জাতীয় শ্রমিক লীগ, জাতীয় শ্রমিক জোট এবং এনসিসিডাব্লউই এর মতো সংগঠনগুলোর সহযোগিতায় সরকার ২০৩০ সালের আগেই কর্মক্ষেত্রে শোভন কর্মপরিবেশ নিশ্চিত করতে পারবে বলে তিনি আশাবাদ ব্যক্ত করেন। 


প্রতিমন্ত্রী শোভন কর্মপরিবেশ নিশ্চিতে সরকারের নেয়া পদক্ষেপের বিষয়ে আইএলওসহ বিশ্বব্যাপী শ্রমিকদের অধিকার সুরক্ষায় কাজ করা বিভিন্ন সংগঠনের নিকট সঠিক তথ্য যথাযথভাবে পৌঁছানোর জন্য আইএলও এর ঢাকা অফিসের প্রতি আহ্বান জানিয়েছেন।

অনুষ্ঠানে শ্রম ও কর্মসংস্থান মন্ত্রণালয়ের সচিব মোঃ এহছানে এলাহীর সভাপতিত্বে কারিগরি এবং মাদ্রাসা শিক্ষা বিভাগের সচিব মোঃ কামাল হোসেন, বিএমইটি’র মহপরিচালক মোঃ শহিদুল আলম, মহিলা ও শিশু বিষয়ক মন্ত্রণালয়ের অতিরিক্ত সচিব ড. মহিউদ্দিন আহমেদ, আইএলও এর কান্ট্রি ডিরেক্টর তোমো পুতিআইনেন, (Tuomo Poutiainen) এফবিসিসিআই এর সভাপতি মোঃ জসিম উদ্দিন আহমেদ, বাংলাদেশ এমপ্লয়ার্স ফেডারেশন এর সভাপতি আরদাশির কবির, ও জাতীয় শ্রমিক জোট এবং এনসিসিডাব্লউই’র চেয়ারম্যান মেছবাহ উদ্দিন আহমেদ বক্তৃতা করেন। 

#

আকতারুল/পাশা/রফিকুল/মাহমুদ/জয়নুল/২০২২/২১২০ঘণ্টা

তথ্যবিবরণী     







                           নম্বর :  ১৩৮৯
সুসন্তান পিতা-মাতাসহ সমাজ ও রাষ্ট্রের জন্য মূল্যবান সম্পদ স্বরূপ

                                                   -- সংস্কৃতি প্রতিমন্ত্রী

ঢাকা, ১৭ চৈত্র (৩১ মার্চ) :

সংস্কৃতি বিষয়ক প্রতিমন্ত্রী কে এম খালিদ বলেছেন, সুসন্তান পিতা-মাতাসহ সমাজ ও রাষ্ট্রের জন্য মূল্যবান সম্পদ স্বরূপ। তেমনই একজন সুসন্তান উইমেন এন্ড ই-কমার্স (উই) এর প্রেসিডেন্ট নাসিমা আক্তার নিশা।শ্রদ্ধা ও ভালোবাসা থেকে পিতার প্রতিষ্ঠিত সাহাব উদ্দিন স্মৃতি বৃত্তি প্রদান কার্যক্রমকে আরো সম্প্রসারিত ও বেগবান করেছেন যার সুফল পাচ্ছে দেশের হাজারো মেধাবী শিক্ষার্থী। শুধু তাই নয়, নারীর ক্ষমতায়নে প্রতিষ্ঠা করেছেন উইমেন এন্ড ই-কমার্স (উই) যার সদস্য সংখ্যা ১৩ লক্ষাধিক। তার এ কর্মকাণ্ডের মাধ্যমে দেশের লক্ষ লক্ষ নারী কর্মসংস্থানের সুযোগ পেয়েছে যা সমাজ ও রাষ্ট্র গঠনে গুরুত্বপূর্ণ ভূমিকা রাখছে। মানবিক গুণাবলির অধিকারী নিশা মাত্র ২৫ বছর বয়সে পিতার জীবন বাঁচাতে নিজের একটি কিডনি দান করেছিলেন যা যেকোনো সন্তানের জন্য অনুকরণীয় ও দৃষ্টান্তস্বরূপ।

প্রতিমন্ত্রী আজ সন্ধ্যায় রাজধানীর ধানমন্ডির ম্যারিয়ট কনভেনশন সেন্টারে উইমেন এন্ড ই-কমার্স (উই) আয়োজিত ‘উই কালারফুল ফেস্ট ২০২২’ এর অংশ হিসাবে হাজী সাহাব উদ্দিন স্মৃতি বৃত্তি প্রদান অনুষ্ঠানে প্রধান অতিথির বক্তব্যে এসব কথা বলেন। তিনি বলেন, হাজী সাহাব উদ্দিন তার কর্মের মধ্য দিয়ে সমাজ ও রাষ্ট্র গঠনে কাজ করে গেছেন। নিজেকে আর্ত মানবতার সেবায় নিয়োজিত করেছেন। ভোগের দুনিয়ায় ত্যাগের দৃষ্টান্ত স্থাপন করেছেন। পিতার পদাঙ্ক অনুসরণ করে দেশসেবা ও নারীর ক্ষমতায়নে কাজ করে যাচ্ছেন তারই আদর্শ সন্তান নিশা যা যেকোনো পিতা-মাতার জন্য গর্বের।

উইমেন এন্ড ই-কমার্স (উই) এর প্রেসিডেন্ট নাসিমা আক্তার নিশা'র সভাপতিত্বে অনুষ্ঠানে বিশেষ অতিথির বক্তৃতা করেন সাবেক মহিলা ও শিশু বিষয়ক প্রতিমন্ত্রী মেহের আফরোজ চুমকি এমপি ও সাবেক অতিরিক্ত আইজিপি ড. আব্দুর রহিম খান।

প্রতিমন্ত্রী এর আগে রাজধানীর বাংলাদেশ শিল্পকলা একাডেমির জাতীয় সংগীত, আবৃত্তি ও নৃত্যকলা কেন্দ্র মিলনায়তনে স্বাধীনতার সুবর্ণজয়ন্তী ও মুজিববর্ষ উপলক্ষ্যে বঙ্গবন্ধু সাংস্কৃতিক জোট আয়োজিত 'চেতনায় বঙ্গবন্ধু, দৃশ্যমান শেখ হাসিনা' শীর্ষক আলোচনা সভা ও সাংস্কৃতিক অনুষ্ঠানে প্রধান অতিথির বক্তব্য রাখেন।

#
ফয়সল/পাশা/এনায়েত/রফিকুল/মাহমুদ/সেলিম/২০২২/১৯৪৫ ঘণ্টা
তথ্যবিবরণী     







                           নম্বর : ১৩৮৮

দেশের সার্বভৌমত্ব হরণকারীদের মানুষ চেনে

                                     -- স্থানীয় সরকার মন্ত্রী
ঢাকা, ১৭ চৈত্র (৩১ মার্চ) :
স্থানীয় সরকার মন্ত্রী মোঃ তাজুল ইসলাম বলেছেন, বঙ্গবন্ধু বিদেশি রাষ্ট্রের সাথে সম্পর্ক রক্ষায় যে বৈদেশিক নীতি প্রতিষ্ঠা করে গেছেন তাঁর ওপর ভিত্তি করেই বাংলাদেশ বিশ্বের সকল দেশের সাথে সুসম্পর্ক বজায় রেখেছে এবং এই নীতি অনুসরণ করেই দেশ এগিয়ে যাচ্ছে। দেশের মহান স্বাধীনতা যুদ্ধে যে সকল দেশের অবদান ছিল সে সকল দেশের সাথে সুসম্পর্ক থাকাটা অস্বাভাবিক নয়।
জাতির পিতা বঙ্গবন্ধু শেখ মুজিবুর রহমানের জন্মশতবার্ষিকী ও মুজিববর্ষ উদ্‌যাপন কমিটি, বাংলাদেশ ব্যাংক আয়োজিত ২৫ শে মার্চ গণহত্যা দিবস এবং ২৬ শে মার্চ মহান স্বাধীনতা দিবস উপলক্ষ্যে আজ আলোচনা সভায় প্রধান অতিথির বক্তব্যে মন্ত্রী এসব কথা বলেন।
মন্ত্রী বলেন, স্বাধীনতা নেতৃত্বদানকারী দল বাংলাদেশ আওয়ামী লীগ যারা করে তারা সবাই বঙ্গবন্ধুর আদর্শ বুকে ধারণ ও লালন করে। সবাই দেশপ্রেমে উজ্জীবিত। দেশের স্বাধীনতা, সার্বভৌমত্ব রক্ষায় সর্বদা নিয়োজিত। দেশবিরোধী কর্মকাণ্ড বাংলাদেশ আওয়ামী লীগ দিয়ে কখনোই সম্ভব নয়। কারা দেশ নিয়ে ষড়যন্ত্র করে। দেশের সার্বভৌমত্ব হরণ করতে চায় দেশের মানুষ তাদের ভালো করেই চেনে এবং জানে।
প্রধান অতিথি বলেন, সকল বৈষম্য নিরসন করে বাংলার মানুষের মুখে হাসি ফুটিয়ে একটি সুখী-সমৃদ্ধ ও উন্নত দেশ গড়ার যে স্বপ্ন জাতির পিতা বঙ্গবন্ধু শেখ মুজিবুর রহমান দেখেছেন শত বাধা-বিপত্তি উপেক্ষা করে তা বাস্তবায়নে লড়াই-সংগ্রাম চালিয়ে যাচ্ছেন প্রধানমন্ত্রী শেখ হাসিনা। 
মুজিববর্ষ উদ্‌যাপন কমিটির আহ্বায়ক মোঃ নেছার আহাম্মদ ভূঁঞা'র সভাপতিত্বে অনুষ্ঠানে বিশেষ অতিথি হিসেবে উপস্থিত ছিলেন বাংলাদেশ ব্যাংকের গভর্নর ফজলে কবির। এছাড়া বাংলাদেশ ব্যাংকের ঊর্ধ্বতন কর্মকর্তা ও কর্মচারীরা উপস্থিত ছিলেন।

বঙ্গবন্ধুর বাংলাদেশকে কেউ দাবায়ে রাখতে পারবে না

                                  -- এনামুল হক শামীম
শরীয়তপুর, ১৭ চৈত্র (৩১ মার্চ) :
পানি সম্পদ উপ-মন্ত্রী একেএম এনামুল হক শামীম  বলেছেন, ’৭৫ এ বঙ্গবন্ধুসহ সপরিবারকে হত্যার পর বঙ্গবন্ধুকন্যা শেখ হাসিনা দেশে ফিরে এসে তিল তিল করে আওয়ামী লীগকে সুসংগঠিত করে রাষ্ট্র  ক্ষমতায় আসেন। দেশের মানুষের ভোট ও ভাতের অধিকার প্রতিষ্ঠা করেছেন। তিনিই একমাত্র সরকার প্রধান যিনি আগামী নির্বাচন নয়, আগামী প্রজন্মকে নিয়ে ভাবেন। আগামী ২০৪১ সালের বাংলাদেশ কেমন হবে, ২১০০ সালের বাংলাদেশ কেমন হবে, আগে থেকেই সেজন্য মহাপরিকল্পনা ‘ডেল্টাপ্ল্যান-২১০০’ প্রণয়ন করেছেন এবং বাস্তবায়ন চলমান। আগামীর বাসযোগ্য বিশ্বমানের বাংলাদেশ গড়তে নিরলসভাবে কাজ করে যাচ্ছেন তিনি। তিনি এখন বিশ্বের বিস্ময়। আর কোনো ষড়যন্ত্রই বঙ্গবন্ধুর বাংলাদেশকে দাবায়ে রাখতে পারবে না।
স্বাধীনতার সুবর্ণজয়ন্তী ও মুজিববর্ষ উপলক্ষ্যে আজ শরীয়তপুরের সখিপুরের চরভাগা বঙ্গবন্ধু আদর্শ উচ্চ বিদ্যালয় ও কলেজ আন্তঃইউনিয়নের বার্ষিক ক্রীড়া ও সাংস্কৃতিক প্রতিযোগিতার সমাপনী এবং রত্নগর্ভা বেগম আশ্রাফুন্নেছা ফাউন্ডেশনের বৃত্তিপ্রদান অনুষ্ঠানে উপ-মন্ত্রী এসব কথা বলেন।
এনামুল হক শামীম বলেন, দেশের ইতিহাস থেকে বঙ্গবন্ধুর নাম এবং তাঁর সংগ্রাম ও আত্মত্যাগকে মুছে ফেলার অপচেষ্টা করেছে ষড়যন্ত্রকারীরা। কিন্তু জাতির পিতার নাম দেশের ইতিহাস থেকে মুছে ফেলা যায়নি এবং যাবেও না। বঙ্গবন্ধু হত্যার পর বঙ্গবন্ধুকন্যা প্রধানমন্ত্রী শেখ হাসিনা দেশকে বিশ্বে মর্যাদাপূর্ণ আসনে আসীন করেছেন। এ প্রজন্মের শিক্ষার্থীরা সৌভাগ্যবান যে তারা প্রধানমন্ত্রী শেখ হাসিনার মতো শিক্ষাবান্ধব সরকার প্রধান পেয়েছে। পৃথিবীর ইতিহাসে এমন শিক্ষাবান্ধব সরকার প্রধান আর কোথাও নেই। নতুন প্রজন্মকে বঙ্গবন্ধু ও প্রধানমন্ত্রী শেখ হাসিনার অবদান সম্পর্কে জানতে হবে। সঠিক ইতিহাস তুলে ধরতে হবে  নতুন প্রজন্মের কাছে।
উপ-মন্ত্রী বলেন, মাদকমুক্ত সমাজ গড়তে হলে খেলাধুলার বিকল্প নেই। বর্তমান সময়ে যুব সমাজকে এ মরণ নেশা থেকে পরিত্রাণ পেতে হলে খেলাধুলার প্রসার বাড়াতে হবে। লেখাপড়ার পাশাপাশি শিক্ষার্থীদের খেলাধুলা করার সুযোগ করে দেওয়ার আহ্বান জানান তিনি।
প্রতিষ্ঠানের পরিচালনা কমিটির সভাপতি বীর মুক্তিযোদ্ধা প্রকৌশলী আবুল হাসেম মিয়ার সভাপতিত্বে এবং তরুণ সমাজ সেবক ইসরানুল হক সুখন ও ছাত্রলীগের সাবেক কেন্দ্রীয় উপ-বিজ্ঞান সম্পাদক ইকবাল হোসেন সিপন সিকদারের সঞ্চালনায় অনুষ্ঠানে বিশেষ অতিথি ছিলেন আওয়ামী লীগের কেন্দ্রীয় মহিলা বিষয়ক উপ-কমিটির সদস্য তাহমিনা খাতুন শিলু, শরীয়তপুরের পুলিশ সুপার এসএম আশ্রাফুজ্জামান, ভেদরগঞ্জ উপজেলা নির্বাহী কর্মকর্তা তানভীর আল নাসীফ, জেলা আওয়ামী লীগের সহ-সভাপতি বীর মুক্তিযোদ্ধা হাবিবুর রহমান সিকদার প্রমুখ।
#

সরকার যাত্রী সেবার মানোন্নয়নে  ইতোমধ্যে নতুন প্রজন্মের ১৬ টি উড়োজাহাজ যুক্ত করেছে 
                                                                                        --আবুল হাসানাত

আগৈলঝাড়া (বরিশাল),  ১৭ চৈত্র (৩১ মার্চ)
পার্বত্য চট্টগ্রাম শান্তি চুক্তি বাস্তবায়ন ও পরিবীক্ষণ কমিটির আহ্বায়ক (মন্ত্রী পদমর্যাদা) আবুল হাসানাত আবদুল্লাহ্ বলেছেন, বিমান বাংলাদেশ এয়ারলাইন্স‍ ‌‌‌‌‍‍দেশের পর্যটন শিল্পের উন্নয়ন, বিকাশ ও আন্তর্জাতিক পরিমণ্ডলের পর্যটকদের আকর্ষণে বিশেষ অবদান রাখছে। প্রধানমন্ত্রী শেখ হাসিনার সরকার যাত্রী সেবার মানোন্নয়ন ও পণ্য পরিবহন সেবা সম্প্রসারণে ইতোমধ্যে নতুন প্রজন্মের ১৬ টি উড়োজাহাজ যুক্ত করেছে।  

আবুল হাসানাত আজ বরিশাল জেলার আগৈলঝাড়ার সেরালে বিমান বাংলাদেশ এয়ারলাইন্সের কর্মকর্তা-কর্মচারীদের সাথে বরিশালের বিমান যাত্রীদের সেবার মানোন্নয়ন নিয়ে মতবিনিময়কালে এসব কথা বলেন। এ সময় প্রতিষ্ঠানের পরিচালক মোঃ ছিদ্দিকুর রহমান বক্তব্য রাখেন। 

আবুল হাসানাত আবদুল্লাহ্ বলেন , করোনাকালীন সরকারের প্রণোদনা প্যাকেজের আওতায় বিমানকে একহাজার কোটি টাকা ঋণ দেয়া হয়েছে। ইতোমধ্যে প্রতিষ্ঠানটি এ ঋণের অর্থ দিয়ে করোনাকালীন দুর্যোগ মোকাবিলায় সক্ষম হয়েছে। তিনি বলেন, বরিশাল বিমানবন্দর দক্ষিণাঞ্চলের মানুষের রাজধানী ঢাকার সাথে দ্রুততর যোগাযোগের গূরুত্বপূর্ণ মাধ্যম। তিনি এ বিমানবন্দর আধুনিকায়নের ওপর গুরুত্বারোপ করে বলেন, যাত্রী সেবার মানোন্নয়নে বিমানের কর্মকর্তা-কর্মচারীদের আরো সততা, নিষ্ঠা ও আন্তরিকতার সাথে স্ব স্ব দায়িত্ব পালন করতে হবে। তিনি এ ব্যাপারে সার্বিক সহায়তার আশ্বাস দেন। 
#

বঙ্গবন্ধুর জন্ম না হলে আমরা স্বাধীনতা পেতাম না

                                         - পরিবেশমন্ত্রী

ঢাকা, ১৭ চৈত্র (৩১ মার্চ)
পরিবেশ, বন ও জলবায়ু পরিবর্তন মন্ত্রী মোঃ শাহাব উদ্দিন বলেছেন, বঙ্গবন্ধুর জন্ম না হলে আমরা স্বাধীনতা পেতাম না।  তাই দেশকে ভালোবাসতে চাইলে বঙ্গবন্ধুকে ভালোবাসতে হবে। বঙ্গবন্ধুর আদর্শ হৃদয়ে ধারণ করে দেশের উন্নয়নে কাজ করতে হবে।  বাংলাদেশকে গণতান্ত্রিক ও অসাম্প্রদায়িক চেতনার দেশ হিসেবে গড়ে তুলতে হবে। দেশের সাধারণ মানুষের মুখের হাসি ফোটাতে সবাইকে মুক্তিযুদ্ধের সময়কার মতো একসাথে কাজ করতে হবে।

 মহান স্বাধীনতা ও জাতীয় দিবস উদ্‌যাপন উপলক্ষ্যে পরিবেশ অধিদপ্তর আয়োজিত " জাতির পিতা বঙ্গবন্ধু শেখ মুজিবুর রহমানের ঐতিহাসিক নেতৃত্ব এবং সুবর্ণজয়ন্তীতে বাংলাদেশের উন্নয়ন " শীর্ষক  আলোচনা সভায় প্রধান অতিথির বক্তৃতায় মন্ত্রী আজ এসব কথা বলেন।

মন্ত্রী বলেন, বঙ্গবন্ধুর ৭ মার্চের ঐতিহাসিক ভাষণ ছিলো স্বাধীনতা যুদ্ধের নির্দেশনা। বঙ্গবন্ধু এক আঙুলের ইশারায় সমগ্র জাতিকে ঐক্যবদ্ধ করেছিলেন। সদ্যস্বাধীন দেশটির বন্যপ্রাণী সংরক্ষণ, পরিবেশ দূষণ নিয়ন্ত্রণ কাজ শুরু করেছিলেন বঙ্গবন্ধু। দেশটিকে সবুজ বাংলায় পরিণত করতে দেশজুড়ে বৃক্ষরোপণ শুরু করেছিলেন। তিনি সর্বক্ষেত্রে দেশকে এগিয়ে নিয়ে যাচ্ছিলেন।

মন্ত্রী বলেন, প্রধানমন্ত্রী শেখ হাসিনার নেতৃত্বাধীন বর্তমান আওয়ামী লীগের সরকার জাতির পিতার স্বপ্ন বাস্তবায়নে নিরলসভাবে কাজ করছে। জাতির পিতা বঙ্গবন্ধু শেখ মুজিবুর রহমান ও বীর শহিদদের প্রতি শ্রদ্ধা নিবেদনের অংশ হিসেবে দেশের পরিবেশ উন্নয়নে আমাদের নিজ নিজ অবস্থান থেকে একই লক্ষ্যে কাজ করতে হবে।

পরিবেশ অধিদফতরের মহাপরিচালক ডক্টর আবদুল হামিদের সভাপতিত্বে অনুষ্ঠিত আলোচনা সভায় বিশেষ অতিথি হিসেবে উপস্থিত ছিলেন পরিবেশ, বন ও জলবায়ু পরিবর্তন মন্ত্রণালয়ের উপমন্ত্রী বেগম হাবিবুন নাহার, অতিরিক্ত সচিব (পরিবেশ) মো. মনিরুজ্জামান এবং পরিবেশ অধিদপ্তরের অতিরিক্ত মহাপরিচালক মোঃ হুমায়ুন কবির প্রমুখ। 

#

তথ্যবিবরণী                                                                                                               নম্বর :  ১৩৮৪
আগামী অর্থবছরকে স্টার্টআপবান্ধব রাজস্ব নীতি প্রণয়নের পদক্ষেপ গ্রহণের ওপর গুরুত্বারোপ আইসিটি প্রতিমন্ত্রীর
ঢাকা, ১৭ চৈত্র (৩১ মার্চ) :


তথ্য ও যোগাযোগ প্রযুক্তি প্রতিমন্ত্রী জুনাইদ আহ্মেদ পলক, আগামী অর্থবছরকে স্টার্টআপবান্ধব রাজস্ব নীতি প্রণয়নের বছর হিসেবে স্মরণীয় করে রাখতে কার্যকর পদক্ষেপ গ্রহণের জন্য জাতীয় রাজস্ব বোর্ডের প্রতি আহ্বান জানান।

প্রতিমন্ত্রী আজ রাজধানীর হোটেল ইন্টারকন্টিনেন্টালে বাংলাদেশ হাই-টেক পার্ক কর্তৃপক্ষের আওতাধীন ‘ডিজিটাল উদ্যোক্তা এবং উদ্ভাবন ইকোসিস্টেম উন্নয়ন’ প্রকল্পের উদ্যোগে আয়োজিত এক কর্মশালায় প্রধান অতিথির বক্তব্যে এ আহ্বান জানান।

দেশের সফল স্টার্টআপরা জ্ঞানভিত্তিক, প্রযুক্তিনির্ভর ভবিষ্যৎ অর্থনীতির মূল চালিকা শক্তি হবে  উল্লেখ করে প্রতিমন্ত্রী বলেন, এ লক্ষ্য বাস্তবায়নে দেশের প্রতিটি হাই-টেক পার্কে স্টার্টআপদের জন্য বিনামূল্যে মেন্টরিং, কুচিং একটি করে ফ্লোর বরাদ্দ রাখা হয়েছে। সেখানে বিনামূল্যে স্টার্টআপ প্রতিষ্ঠানগুলোকে স্পেস দেওয়া হচ্ছে। বাংলাদেশ স্টাটআপ কোম্পানি লিমিটেড ও আইডিয়া প্রকল্পের মাধ্যমে ভেঞ্চার ক্যাপিটাল হিসেবে তাদের ফান্ডিং প্রদান করা হচ্ছে। এসকল নীতি সহায়তার মাধ্যমে দেশে ইনোভেটিভ ইকোসিস্টেম তৈরি হবে বলেও তিনি জানান। তিনি বলেন, নলেজ বেইজড ইকোনমিক গড়ে তুলতে নলেজ বেইজড ব্যুরোক্রেসি, পলিটিক্স ও সোসাইটি গড়ে তুলতে হবে।

প্রতিমন্ত্রী বলেন, বাঙালি তরুণরা জন্মগতভাবে সাহসী ও উদ্ভাবক। আমাদের দেশের মানুষ প্রকৃতির বৈরী আবহাওয়ার সাথে মোকাবিলা করেই চলে এবং নতুন নতুন উদ্ভাবনী সমাধান নিয়ে জীবন যাপন করছে। যথাযথ নেতৃত্ব পেলে যে কোনো বাধা অতিক্রম করে তরুণরা এগিয়ে যেতে পারবে।

‘স্টার্টআপবান্ধব রাজস্ব নীতি’ শীর্ষক দিনব্যাপী এ কর্মশালায় বিশেষ অতিথি হিসেবে উপস্থিত ছিলেন জাতীয় রাজস্ব বোর্ডের চেয়ারম্যান (সিনিয়র সচিব) আবু হেনা মোঃ রহমাতুল মুনিম, অনুষ্ঠানে সভাপতিত্ব করেন বাংলাদেশ 

হাই-টেক পার্ক কর্তৃপক্ষের ব্যবস্থাপনা পরিচালক ডা. বিকর্ণ কুমার ঘোষ।

কর্মশালায় আইসিটি বিভাগ, জাতীয় রাজস্ব বোর্ড (এনবিআর), বাংলাদেশ হাই-টেক পার্ক কর্তৃপক্ষের কর্মকর্তাগণ অংশগ্রহণ করেন।
#

শহিদুল/পাশা/রফিকুল/মাহমুদ/জয়নুল/২০২২/২০১০ঘণ্টা
 

 

তথ্যবিবরণী                                                                                               নম্বর : ১৩৮৩
পুর্বের যেকোনো হজের চেয়ে আগামী হজ ব্যবস্থাপনা আরো উন্নত হবে
                                                                   -- ধর্ম প্রতিমন্ত্রী
ঢাকা, ১৭ চৈত্র (৩১ মার্চ) :


ধর্ম প্রতিমন্ত্রী মোঃ ফরিদুল হক খান বলেছেন, বৈশ্বিক মহামারি পরিস্থিতির উন্নতিসহ সার্বিক পরিস্থিতি বিবেচনায় এ বছর বাংলাদেশের হজযাত্রীগণ হজে গমণের সম্ভাবনা রয়েছে। এ বিষয়ে রাজকীয় সৌদি সরকার সহসাই ডিক্রি জারি করবেন বলে জানিয়েছেন। তিনি বলেন, বাংলাদেশ হতে হজে গমণের সুযোগ তৈরি হলে সন্মানিত হজযাত্রীগণ যাতে সুষ্ঠুভাবে হজ পালন করতে পারেন এ বিষয়ে আমাদের প্রয়োজনীয় প্রস্তুতি রয়েছে। তিনি বলেন, পুর্বের যেকোনো হজের চেয়ে আগামী হজকে  আরো উন্নত, নির্বিঘ্ন ও নিরাপদ করতে সম্ভাব্য সকল ব্যবস্থা গ্রহণ করা হচ্ছে।

প্রতিমন্ত্রী আজ ঢাকার আশকোনায় বাংলাদেশ হজ অফিস সভাকক্ষে পবিত্র হজ ১৪৪৩ হিজরি 

(২০২২ খ্রিস্টাব্দ) সুষ্ঠু ও সুন্দরভাবে পরিচালনার লক্ষ্যে পূর্বপ্রস্তুতি হিসেবে হজ কার্যক্রমে সম্পৃক্ত মন্ত্রণালয়; বিভাগ; সংস্থা ও সংগঠনের অংশীজনের সমন্বয় সভায় প্রধান অতিথির বক্তৃতায় এসব কথা বলেন। 


প্রতিমন্ত্রী বলেন, বাংলাদেশ হতে কত সংখ্যক হজযাত্রী হজে গমণ করতে পারবেন বিষয়টি সৌদি- বাংলাদেশ দ্বিপাক্ষিক হজ চুক্তিতে নির্ধারিত হবে। তিনি বলেন, বিগত ২০১৯ সালে বাংলাদেশের প্রায় ৪৫ শতাংশ হজযাত্রীর সৌদি আরব অংশের ইমিগ্রেশন বাংলাদেশেই সম্পন্ন করা হয়েছিল। এ বছর বাংলাদেশের পূর্ণসংখ্যক হজযাত্রীর সৌদি আরব অংশের ইমিগ্রেশন বাংলাদেশেই সম্পন্ন করা হবে। 


প্রতিমন্ত্রী আরো বলেন, ইতিপূর্বে যারা হজের নিবন্ধন করেছেন তারাই অগ্রাধিকারভিত্তিতে হজে গমণ করতে পারবেন। কোনো ক্রমেই ক্রমধারা (সিরিয়াল) ভঙ্গ করা হবে না। হজের পুরো কার্যক্রম অটোমেশন করা হয়েছে।  


প্রতিমন্ত্রী আরো বলেন, বিমানের পর্যাপ্ত ফ্লাইটের ব্যবস্থা করা, প্রথম হতে শেষ পর্যন্ত সিডিউল ঠিক রাখা, সহজে টিকেট প্রাপ্তি, হজ যাত্রীদের লাগেজ পরিবহণ, পাসপোর্ট প্রাপ্তি সহজীকরণ, হজযাত্রীদের স্বাস্থ্যসেবা, সৌদি আরব অংশে খাবার, আবাসন ও পরিবহণসহ যাবতীয় সেবার মান উন্নয়নে সংশ্লিষ্ট ব্যক্তি ও প্রতিষ্ঠানকে এখন থেকেই সম্ভাব্য সকল প্রস্তুতি গ্রহণ করতে হবে।

ধর্ম বিষয়ক মন্ত্রণালয়ের সচিব কাজী এনামুল হাসান এনডিসি'র সভাপতিত্বে অনুষ্ঠিত সমন্বয় সভায় ধর্ম বিষয়ক মন্ত্রণালয় এবং হজ  কার্যক্রমে  সম্পৃক্ত মন্ত্রণালয় ও বিভাগ এবং সংস্থা ও সংগঠনের প্রতিনিধিগণ অংশ গ্রহণ করেন । 

#

তথ্যবিবরণী                                                                                                         নম্বর : ১৩৮২

সরকারি হাসপাতালগুলোকে সেন্ট্রালি সুপারভিশন করা হবে 

                                      --স্বাস্থ্যমন্ত্রী জাহিদ মালেক 

ঢাকা, ১৭ চৈত্র (৩১ মার্চ) : 

           স্বাস্থ্য ও পরিবার কল্যাণ মন্ত্রী জাহিদ মালেক বলেছেন, দেশের জেলা, উপজেলাসহ সরকারি হাসপাতালগুলোকে সেন্ট্রালি সুপারভিশনের আওতায় নিয়ে আসা হবে। ক্রমান্বয়ে সব হাসপাতাল ডিজিটালাইজড হবে। কার্যক্রম শুরু করা হয়েছে। প্রতিটি হাসপাতালেই এক্সরে মেশিনসহ সব ধরনের যন্ত্রপাতি নিশ্চিত থাকার কথা। অথচ সরকারি হাসপাতালের পরিবর্তে অনেক ক্ষেত্রেই বাইরে থেকে পরীক্ষা করানো হয়। এতে সরকারি অর্থে কেনা মেশিনগুলো অকেজো হয়ে নষ্ট হয়ে যায়। অন্যদিকে, দেশের সাধারণ মানুষ সরকারের বিনামূল্যে দেয়া সেবা না পেয়ে অন্যত্র বেশি অর্থ ব্যয় করতে বাধ্য হয়। এটি আর চলতে দেয়া যাবে না। দ্রুতই হাসপাতালগুলোতে সিসি ক্যামেরা বসিয়ে সেন্ট্রালি নজরদারিতে রেখে জনগণের সঠিক স্বাস্থ্য সেবা নিশ্চিত করা হবে।

আজ মন্ত্রী রাজধানীর ওসমানী স্মৃতি মিলনায়তনে স্বাস্থ্য অধিদপ্তর আয়োজিত ‘স্বাস্থ্যমন্ত্রী জাতীয় পুরস্কার-২০২০’ প্রদান অনুষ্ঠানে প্রধান অতিথির বক্তব্যে এসব কথা বলেন। 

ভ্যাকসিন সম্পর্কে এ সময় মন্ত্রী উল্লেখ করেন, করোনা মোকাবিলায় এ পর্যন্ত ১ম ডোজ ১৩ কোটি, ২য় ডোজ ১১ কোটিসহ লক্ষ্যমাত্রার ৯৬ ভাগ মানুষকে ভ্যাকসিন দেয়া সম্ভব হয়েছে। এখনও হাতে ৫ কোটি ডোজ ভ্যাকসিন রয়েছে এবং পাইপলাইনে আরো ৬ কোটি ডোজ ভ্যাকসিন রয়েছে। এখন দেশের অবশিষ্ট মানুষগুলো ভ্যাকসিন গ্রহণ করলে দেশ আরো বেশি উপকৃত হবে। এসব কথা বিবেচনা করে গণটিকা কার্যক্রম আরো ৩ দিনের জন্য বর্ধিত করা হল। এখন থেকে গণটিকা কার্যক্রম ৩ এপ্রিল পর্যন্ত আগের নিয়মে চলমান থাকবে।

নিটোর হাসপাতালে ৫০০ বেড, সোহরাওয়ার্দী হাসপাতালে ৫০০ বেড, এনআইসিবিডি-তে প্রায় ৮০০টি নতুন বেড সংখ্যা বৃদ্ধি করাসহ, ৮ বিভাগে ৮টি উন্নত হাসপাতাল নির্মাণ করা হচ্ছে। এ কাজগুলো স্বাস্থ্যখাতকে আরো গতিশীল করবে বলেও জানান স্বাস্থ্যমন্ত্রী।

উল্লেখ্য, অনুষ্ঠানে ১০টি ক্যাটেগরিত ৪৭টি পুরস্কার দেয় হয়। এর মধ্যে সেরা ১০টি উপজেলা হাসপাতাল, সেরা ৫টি জেলা হাসপাতাল, সেরা ৩টি মেডিকেল কলেজ, সেরা ২টি বিশেষায়িত পোস্ট গ্রাজুয়েট ইনস্টিটিউট ও হাসপাতাল এবং সেরা ৮টি উপজেলা স্বাস্থ্য কমপ্লেক্স রয়েছে।

স্বাস্থ্য অধিদপ্তরের মহাপরিচালক অধ্যাপক ডা. আবুল বাশার মোহাম্মদ খুরশীদ আলমের সভাপতিত্বে সভায় আরো বক্তব্য রাখেন কমিউনিটি ক্লিনিক স্বাস্থ্য সহায়তা ট্রাস্টি বোর্ডের সভাপতি এবং প্রধানমন্ত্রীর স্বাস্থ্য ও পরিবার কল্যাণ এবং সমাজকল্যাণ বিষয়ক প্রাক্তন উপদেষ্টা অধ্যাপক ডা. সৈয়দ মোদাচ্ছের আলী, স্বাস্থ্য সেবা বিভাগের সিনিয়র সচিব লোকমান হোসেন মিয়া, স্বাস্থ্য শিক্ষা ও পরিবার কল্যাণ বিভাগের সচিব মোঃ সাইফুল হাসান বাদল, স্বাধীনতা চিকিৎসক পরিষদের সভাপতি অধ্যাপক ডা. এম ইকবাল আর্সলান, স্বাধীনতা চিকিৎসক পরিষদের মহাসচিব অধ্যাপক ডা. এম. আবদুল আজিজ, বিশ্ব স্বাস্থ্য সংস্থার বাংলাদেশ প্রতিনিধি ডা. বারডন জাং রানা   এইচএসএস কোর কমিটির সভাপতি ও স্বাস্থ্য সেবা বিভাগের অতিরিক্ত সচিব কাজী জেবুন্নেছা বেগমসহ অন্যান্য ঊর্ধ্বতন কর্মকর্তাগণ।

জ্বালানি নিরাপত্তা নিশ্চিতকল্পে জ্বালানি মিশ্রণে নবায়নযোগ্য জ্বালানির অবদান উত্তরোত্তর বৃদ্ধি পাচ্ছে
                                                                                                  ---বিদ্যুৎ প্রতিমন্ত্রী
ঢাকা, ১৭ চৈত্র (৩১ মার্চ)
বিদ্যুৎ, জ্বালানি ও খনিজ সম্পদ প্রতিমন্ত্রী নসরুল হামিদ বলেছেন, জ্বালানি নিরাপত্তা নিশ্চিতকল্পে জ্বালানি মিশ্রণে  নবায়নযোগ্য জ্বালানির অবদান উত্তরোত্তর বৃদ্ধি পাচ্ছে। সৌর বিদ্যুৎ, বর্জ্য থেকে বিদ্যুৎ, আমদানিতব্য জলবিদ্যুৎ, বায়ুবিদ্যুৎ ইত্যাদি নবায়নযোগ্য জ্বালানি আগামী দিনে বিদ্যুৎ উৎপাদনে গুরুত্বপূর্ণ ভূমিকা রাখবে। কয়েকটি প্রকল্পে ২৪৫ মেগাওয়াট বায়ুবিদ্যুৎ কেন্দ্র স্থাপনের কাজ চলমান রয়েছে। 
আজ “কক্সবাজার ৬০ মেগাওয়াট বায়ুবিদ্যুৎ প্রকল্পের ভিত্তিপ্রস্তর স্থাপনকালে প্রধান অতিথির বক্তব্যে প্রতিমন্ত্রী এসব কথা বলেন। তিনি বলেন, প্রধানমন্ত্রী শেখ হাসিনা কক্সবাজার ঘিরে যে উন্নয়ন তৎপরতা পরিচালনা করছেন; তার অংশ এই বায়ুবিদ্যুৎ প্রকল্প। দেশের বৃহত্তম বায়ুবিদ্যুৎ কেন্দ্র এটি। আরো বায়ুভিত্তিক বিদ্যুৎ প্রকল্প আসছে। কক্সবাজার পর্যটন নগরীর পাশাপাশি শিল্প নগরীতে পরিণত হতে যাচ্ছে। মাতারবাড়ী বিদ্যুৎ কেন্দ্র, গভীর সমুদ্র বন্দর, কয়লা টার্মিনাল, এলপিজি টার্মিনাল, ইন্সুলেশন অভ্‌ সিঙ্গেল পয়েন্ট মুরিং (এসপিএম) উইথ ডাবল পাইপলাইন, সোলার মিনি গ্রিড, বায়ুবিদ্যুৎ কেন্দ্র প্রভৃতি কক্সবাজারের চিত্র পাল্টে দিবে, পরিণত করবে সমৃদ্ধ নগরীতে। বিপুল কর্মসংস্থান সৃজনের মাধ্যমে জনগণের জীবনযাত্রার মান আরো বাড়বে। 
কক্সবাজার ৬০ মেগাওয়াট বায়ুবিদ্যুৎ প্রকল্পটি বাংলাদেশের সর্ব প্রথম বৃহৎ আকারের গ্রিড সংযুক্ত বায়ুবিদ্যুৎ প্রকল্প। প্রকল্পটির মোট বিনিয়োগ ১১৬ দশমিক ৫১ মিলিয়ন মার্কিন ডলার। এ প্রকল্পে ১২০মিটার উচ্চতায় এনভিশনের EN156 মডেলের ২২ টি টারবাইন স্থাপন করা হবে, প্রতিটি টারবাইনের উৎপাদন ক্ষমতা ৩.০ মেগাওয়াট এবং রোটরের ব্যাস ১৫৬ মিটার।  আইপিপি মডেলে বাস্তবায়িতব্য প্রকল্পটিতে আইপিপি হিসেবে কাজ করছে US-DK green energy (BD) Ltd। ২০২২ সালের ডিসেম্বর নাগাদ প্রকল্পটির সিওডি হবে । 
পরে প্রতিমন্ত্রী কক্সবাজার জেলার পেকুয়ায়   'Site-Specific Wind Resource Assessment Project of SREDA' শীর্ষক Wind Resource Assessment প্রকল্পের ভিত্তিপ্রস্তর স্থাপন করেন। একটি বায়ুবিদ্যুৎ কেন্দ্র স্থাপনের প্রধান ও পূর্বশর্ত হচ্ছে বায়ুবিদ্যুতের সম্ভাব্যতা যাচাই বা উইন্ড রিসোর্স অ্যাসেসমেন্ট। এরই প্রেক্ষিতে স্রেডা কর্তৃক ভোলা জেলার চরফ্যাশন ও তজুমুদ্দিন এবং কক্সবাজার জেলার পেকুয়ায় তিনটি মেট টাওয়ার স্থাপন করা হয়েছে যার মাধ্যমে প্রথমবারের মতো বিদ্যুৎ বিভাগ বায়ুবিদ্যুৎ বিষয়ে নিজস্ব কারিগরি সক্ষমতায় কোনো প্রকল্প বাস্তবায়ন শুরু করেছে। ইতিপূর্বে ৯টি স্থানে বায়ুবিদ্যুৎ তথ্যাদি আরোহণ করে বাংলাদেশে উইন্ড ম্যাপ প্রস্তুত করা হয়েছে।  
অনুষ্ঠানে অন্যান্যের মাঝে সংসদ সদস্য সাইমুম সরওয়ার কমল, বিদ্যুৎ সচিব মোঃ হাবিবুর রহমান, স্রেডার চেয়ারম্যান মোহাম্মদ আলাউদ্দিন, পিডিবি’র চেয়ারম্যান মোঃ মাহবুবুর রহমান ও পাওয়ার সেলের মহাপরিচালক মোহাম্মদ হোসাইন উপস্থিত ছিলেন।

দক্ষ জনশক্তি বৃদ্ধির জন্য এমআইএসটি’র আসন সংখ্যা বৃদ্ধি করা প্রয়োজন
                                                                         -- বাণিজ্যমন্ত্রী
ঢাকা, ১৭ চৈত্র (৩১ মার্চ) :


বাণিজ্যমন্ত্রী টিপু মুনশি বলেছেন, জাতির পিতা বঙ্গবন্ধু শেখ মুজিবুর রহমান বাংলাদেশের স্বাধীনতা এবং মানুষের অর্থনৈতিক মুক্তির স্বপ্ন দেখেছিলেন। তিনি দেশের জন্য জীবনের শ্রেষ্ঠ সময়গুলো জেলে কাটিয়েছেন। বঙ্গবন্ধুর আহ্বানে আপামর জনগণ যুদ্ধ করে দেশ স্বাধীন করেছে। বাংলাদেশকে একটি ব্যর্থ রাষ্ট্র হিসেবে প্রতিষ্ঠিত করার জন্য একটি গোষ্ঠী এখনও চেষ্টা চালিয়ে যাচ্ছে। তারা বঙ্গবন্ধুকে সপরিবারে হত্যা করেছে কিন্তু তাঁর আদর্শকে হত্যা করতে পারেনি। সেদিন তারা জয় বাংলা সেøাগানকে পরিবর্তন করে বাংলাদেশ জিন্দাবাদ করেছিল। কিন্তু তাদের সে অপচেষ্টা সফল হয়নি। বঙ্গবন্ধুর স্বপ্ন বাস্তবায়নের জন্য প্রধানমন্ত্রী শেখ হাসিনা দিনরাত পরিশ্রম করে যাচ্ছেন। বাংলাদেশের উন্নয়ন এখন দৃশ্যমান। প্রধানমন্ত্রী শেখ হাসিনার নেতৃত্বে বাংলাদেশ সঠিক পথেই এগিয়ে যাচ্ছে।

মন্ত্রী আজ ঢাকায় মিলিটারি ইনস্টিটিউট অভ্ সায়েন্স এন্ড টেকনোলজি (এমআইএসটি) আয়োজিত দু’দিনব্যাপী ‘এমআইএসটি জব ফেয়ার-২০২২’ এর উদ্বোধনী অনুষ্ঠানে প্রধান অতিথির বক্তৃতায় এসব কথা বলেন।

মন্ত্রী বলেন, মিলিটারি ইনস্টিটিউট অভ্ সায়েন্স এন্ড টেকনোলজি (এমআইএসটি) এর মতো শিক্ষা প্রতিষ্ঠান দেশে বেশি প্রয়োজন। এখানে কোনো সেশন জট নেই। কোভিড-১৯ পরিস্থিতিতেও  অনলাইনে শিক্ষা কার্যক্রম চালু ছিল। চার বছরেই গ্রাজুয়েশন সম্পন্ন করে কাজে যোগ দেয়ার সুযোগ পাচ্ছে। এখানে প্রাতিষ্ঠানিক শিক্ষার পাশাপাশি নৈতিকতা এবং মানবিক গুণাবলির শিক্ষা প্রদান করা হয়। যা একজন মানুষের জীবনে খুবই প্রয়োজন।

অনুষ্ঠানে স্বাগত বক্তব্য রাখেন এমআইএসটির কমান্ড্যান্ট মেজর জেনারেল মোঃ ওয়াহিদ-উজ-জামান। এ সময় সামরিক ও বেসামরিক কর্মকর্তা ও শিক্ষকগণ উপস্থিত ছিলেন।
#

বকসী/পাশা/রফিকুল/মাহমুদ/জয়নুল/২০২২/১৮৫৫ঘণ্টা
তথ্যবিবরণী                                                                                                                       নম্বর :  ১৩৭৯
জাটকা আহরণে জড়িতদের বিরুদ্ধে কঠোর ব্যবস্থা নেওয়া হবে
                                          -- মৎস্য ও প্রাণিসম্পদ মন্ত্রী
ঢাকা, ১৭ চৈত্র (৩১ মার্চ):


জাটকা আহরণে প্রত্যক্ষ ও পরোক্ষভাবে যারা জড়িত থাকবে তাদের বিরুদ্ধে কঠোর ব্যবস্থা নেওয়া হবে বলে জানিয়েছেন মৎস্য ও প্রাণিসম্পদ মন্ত্রী শ ম রেজাউল করিম।

আজ মুন্সিগঞ্জের লৌহজংয়ে অনুষ্ঠিত ‘জাটকা সংরক্ষণ সপ্তাহ ২০২২’ এর উদ্বোধন অনুষ্ঠানে রাজধানীর বেইলি রোডের সরকারি বাসভবন থেকে ভার্চুয়ালি সংযুক্ত হয়ে প্রধান অতিথির বক্তব্যে মন্ত্রী এ কথা জানান।

মন্ত্রী বলেন, আইন লঙ্ঘনের এখতিয়ার কাউকে দেওয়া হবে না। মাঝেমধ্যে কিছু দুর্বৃত্ত দরিদ্র মৎস্যজীবীদের ব্যবহার করে নিষিদ্ধ সময়ে তাদের জাটকা আহরণে সম্পৃক্ত করে। জাটকা আহরণের নেপথ্যে থাকা ব্যক্তি যারা অবৈধ জাল তৈরি ও ব্যবহার করে তাদের বিরুদ্ধে কঠোর ব্যবস্থা নিতে হবে। প্রয়োজনে বরফ কল বন্ধ রাখতে হবে, যাতে দুষ্টু লোকরা জাটকা আহরণ করে সেটা সংরক্ষণ করতে না পারে। বাজারসমূহে মোবাইল কোর্ট অব্যাহত রাখা হবে। যেখানে যে জাটকা নিয়ে আসবে তাকে আইনের মুখোমুখি হতে হবে। ইলিশ সম্পদ  নষ্ট করার সুযোগ কোনোভাবেই কোনো দুর্বৃত্তকে দেওয়া যাবে না।

মন্ত্রী আরো বলেন, ইলিশ আমাদের জাতীয় সম্পদ। এ সম্পদ রক্ষা শুধু দাপ্তরিক দায়িত্ব নয়, নৈতিক কর্তব্যও বটে। এ সম্পদ রক্ষার মাধ্যমে বিশ্বের ৮০ ভাগ ইলিশ উৎপাদনের ধারা অব্যাহত রাখতে না পারলে আমাদের ইলিশ উৎপাদনের শীর্ষস্থান নষ্ট হয়ে যাবে। তাই জাটকা সংরক্ষণে সম্মিলিত সহযোগিতা থাকতে হবে। তিনি বলেন, সরকারি কর্মকর্তাদের পক্ষে এটা সম্ভব নয়। মন্ত্রণালয়ের কর্মকর্তা, নৌ পুলিশ, কোস্টগার্ড, স্থানীয় প্রশাসন, আইনশৃঙ্খলা রক্ষাকারী বাহিনী বিভিন্নভাবে জাটকা রক্ষায় সম্পৃক্ত থাকবেন। 


মৎস্য ও প্রাণিসম্পদ মন্ত্রণালয়ের সচিব ড. মুহাম্মদ ইয়ামিন চৌধুরীর সভাপতিত্বে অনুষ্ঠানে বিশেষ অতিথি হিসেবে উপস্থিত ছিলেন মুন্সিগঞ্জ-২ আসনের সংসদ সদস্য সাগুফতা ইয়াসমিন এমিলি ও বাংলাদেশ নৌ পুলিশের অতিরিক্ত মহাপরিদর্শক মোঃ শফিকুল ইসলাম। স্বাগত বক্তব্য প্রদান করেন মৎস্য অধিদপ্তরের মহাপরিচালক খ. মাহবুবুল হক। মুন্সিগঞ্জের পুলিশ সুপার আব্দুল মোমেন, অতিরিক্ত জেলা ম্যাজিস্ট্রেট শীলু রায় অনুষ্ঠানে বক্তব্য প্রদান করেন।

উদ্বোধন অনুষ্ঠান শেষে মুন্সিগঞ্জের লৌহজংস্থ পদ্মা নদীতে বর্ণাঢ্য নৌর‌্যালি অনুষ্ঠিত হয়।
#

পক্ষপাতদুষ্টতায় গুরুত্ব হারিয়েছে অ্যামনেস্টি ইন্টারন্যাশনাল

নির্বাচনের ট্রেন কারো জন্য অপেক্ষা করবে না

                          --তথ্য ও সম্প্রচার মন্ত্রী
নওগাঁ, ১৭ চৈত্র (৩১ মার্চ) :   
‘অ্যামনেস্টি ইন্টারন্যাশনাল এমন একটি সংস্থা যারা নিজেদের বিশ্বাসযোগ্যতা প্রচণ্ডভাবে খর্ব করেছে এবং পক্ষপাতদুষ্ট হিসেবে চিহ্নিত হয়ে তাদের গুরুত্ব হারিয়েছে’ বলেছেন তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ।

 

আজ নওগাঁ জেলা আওয়ামী লীগের সম্মেলনের পূর্ব মুহূর্তে সার্কিট হাউজে সমসাময়িক বিষয়ে সাংবাদিকদের প্রশ্নের জবাব দেন মন্ত্রী। অ্যামনেস্টি ইন্টারন্যাশনালের সাম্প্রতিক প্রতিবেদনে বাংলাদেশে মানবাধিকার প্রসঙ্গে নেতিবাচক মন্তব্য নিয়ে প্রশ্নের জবাবে তিনি বলেন, ‘আমাদের দেশে যখন যুদ্ধাপরাধীদের বিচার হচ্ছিল অ্যামনেস্টি ইন্টারন্যাশনাল তখন সেই বিচার বন্ধ করার জন্য মানবতার বিরুদ্ধে অপরাধীদের পক্ষে বিবৃতি দিয়েছিল। দেশে যখন মানবতাকে ভুলুণ্ঠিত করে বিএনপি-জামাতের নেতৃত্বে পেট্রোল বোমা নিক্ষেপ করে মানুষ পুড়িয়ে হত্যার মহোৎসব চলেছে, তখন তারা কোনো বিবৃতি দেয় নাই। ফিলিস্তিনে যখন শিশুদের পাথর নিক্ষেপের প্রত্যুত্তরে ইসরাইলী বাহিনী পাখি শিকারের মত গুলি করে মানুষ শিকার করে তখন অনেক ক্ষেত্রে তারা নিশ্চুপ ছিল।’ 

‘এসকল কারণে ইতোমধ্যেই পক্ষপাতদুষ্ট হিসেবে চিহ্নিত অ্যামিনেস্টি ইন্টারন্যাশনাল কি বললো সেটি খুব গুরুত্বপূর্ণ নয়, কিন্তু কিছু কিছু পত্রিকা খুব গুরুত্ব দিয়ে ছাপায়’ উল্লেখ করে তথ্য ও সম্প্রচার মন্ত্রী বলেন, ‘তাদের রিপোর্ট পড়ে দেখলাম, এখান থেকে আইন ও সালিস কেন্দ্র যেগুলো পাঠিয়েছে সেগুলোই তারা হুবহু ছাপিয়েছে। সরকারের সমালোচনায় মুখর এবং দেশবিরোধী অপতৎপরতায় যুক্ত নির্দিষ্ট দু’একটি সূত্র থেকে তথ্য-উপাত্ত সংগ্রহ করে অ্যামনেস্টি ইন্টারন্যাশনাল রিপোর্ট পেশ করে, যা আসলে আমাদের উন্নয়ন-অগ্রগতিকে বাধাগ্রস্ত করার জন্য আন্তর্জাতিক ষড়যন্ত্রের অংশবিশেষ, অন্যকিছু নয়।’ 

বিএনপি’র জাতীয় সরকার গঠনের নানা প্রস্তাব নিয়ে প্রশ্নের জবাবে আওয়ামী লীগের যুগ্ম সাধারণ সম্পাদক ড. হাছান বলেন, ‘২০১৮ সালের নির্বাচনের আগেও ডান-বাম, অতিডান-অতিবাম-তালেবান সবাইকে নিয়ে বিএনপি একটি জোট গঠনের চেষ্টা করেছিল এবং গঠনও করেছিল। কিন্তু সেই জোটের ফলাফল হচ্ছে নির্বাচনে মাত্র পাঁচটি আসন। এবারও তারা আগামী নির্বাচনকে সামনে রেখে বিভিন্ন দলকে কাছে টানার চেষ্টা করছে। সেজন্য নির্বাচনের পরে কোন ধরনের সরকার করবে সেটি নিয়ে মির্জা ফখরুল সাহেব একটি বক্তব্য রেখেছেন। তারা তো নির্বাচনেই অংশগ্রহণ করবে না বলছে, নির্বাচনের পরে কি সরকার গঠন করবে তার আগে নির্বাচনে অংশ নেবে কি না সেটি ফয়সালা করুক।’ 

`মূল কথা হচ্ছে বিএনপি নির্বাচনবিমুখ রাজনীতির কারণে জনগণ থেকে অনেক দূরে সরে গেছে এবং সেকারণে তারা নানাভাবে প্রাসঙ্গিক থাকার চেষ্টা করছে, কিন্তু সন্ত্রাস-পেট্রোলবোমা-মানুষ পুড়িয়ে মারার রাজনীতি, তালেবান-আশ্রয়ী রাজনীতি -এগুলো পরিহার করে তারা যদি জনগণের কাছে ক্ষমা না চায়, তারা কখনো জনগণের কাছাকাছি আসতে পারবে না’ বলেন হাছান মাহ্‌মুদ। 

তথ্য ও সম্প্রচার মন্ত্রী ও আওয়ামী লীগের যুগ্ম সাধারণ সম্পাদক হাছান মাহ্‌মুদ এরপর নওগাঁ শহরের নওজোয়ান মাঠে জেলা আওয়ামী লীগের ত্রি-বার্ষিক সম্মেলনে বিশেষ অতিথির বক্তৃতা দেন। তিনি বলেন, বিএনপি বলে বেড়াচ্ছে নিরপেক্ষ সরকার না হলে তারা নির্বাচনে আসবে না। বাংলাদেশের সংবিধান অনুযায়ী আর কোন তত্ত্বাবধায়ক সরকার হবে না। নির্বাচন সরকারের অধীনে হয় না। নির্বাচন হয় নির্বাচন কমিশনের অধীনে। নির্বাচন কমিশনার স্বাধীন। সুতরাং স্বাধীন নির্বাচন কমিশনের অধীনেই নির্বাচন অনুষ্ঠিত হবে। তাই আগামী নির্বাচনের ট্রেনে উঠবে কি উঠবে না সেটি বিএনপির সিদ্ধান্তের ব্যাপার। নির্বাচনের ট্রেন কারো জন্য অপেক্ষা করবে না।

নওগাঁ জেলা আওয়ামী লীগের সভাপতি আব্দুল মালেকের সভাপতিত্বে সম্মেলনে প্রধান অতিথি হিসেবে অনলাইনে বক্তব্য রাখেন দলের সাধারণ সম্পাদক এবং সড়ক পরিবহন ও সেতুমন্ত্রী ওবায়দুল কাদের। আরো বক্তব্য রাখেন আওয়ামী লীগের সভাপতিমন্ডলীর সদস্য আব্দুর রহমান, দফতর সম্পাদক ব্যারিস্টার বিপ্লব বড়ুয়াসহ কেন্দ্রীয় নেতৃবৃন্দ। পরে পুনরায় আব্দুল মালেককে সভাপতি ও সাধন চন্দ্র মজুমদারকে সাধারণ সম্পাদক করে জেলা আওয়ামী লীগের আংশিক কমিটি ঘোষণা করা হয়।
#

আকরাম/পাশা/রফিকুল/মাহমুদ/আব্বাস/২০২২/১৮২৬ ঘণ্টা 
তথ্যবিবরণী                                                                                                         নম্বর : ১৩৭৭
 বাংলাদেশ অর্থনৈতিক উন্নয়নে বিশ্বে বিস্ময় সৃষ্টি করেছে
                                                            ----মহিলা ও শিশু বিষয়ক প্রতিমন্ত্রী
ঢাকা, ১৭ চৈত্র (৩১ মার্চ) : 

মহিলা ও শিশু বিষয়ক প্রতিমন্ত্রী ফজিলাতুন নেসা ইন্দিরা বলেছেন, এক সময়ের সাহায্যনির্ভর বাংলাদেশ প্রধানমন্ত্রী শেখ হাসিনার নেতৃত্বে এখন স্বনির্ভর বাংলাদেশ। গত একযুগে বাংলাদেশের অর্থনৈতিক উন্নয়ন বিশ্বে বিস্ময় সৃষ্টি করেছে। এই সাফল্যের পিছনে রয়েছে প্রধানমন্ত্রী শেখ হাসিনার দূরদর্শী নেতৃত্ব ও উন্নয়ন কর্মপরিকল্পনা গ্রহণ। ১৯৭১ সালে পরাজিত পাকিস্তান এখন উন্নয়নে বাংলাদেশের মতো হতে চায়। পাকিস্তান আজ মাথাপিছু আয়, জিডিপি’র ঊর্ধ্বমুখী প্রবৃদ্ধি, বৈদেশিক মুদ্রার রিজার্ভ দারিদ্র্য বিমোচন, গড় আয়ু বৃদ্ধিসহ উন্নয়নের দশটি সূচকে বাংলাদেশের পেছনে রয়েছে।

 
প্রতিমন্ত্রী বলেন, বাংলাদেশের উন্নয়ন ও মানুষের পাশে থাকার জন্য আগামী জাতীয় সংসদ নির্বাচনে প্রধানমন্ত্রী শেখ হাসিনার নেতৃত্বে বাংলাদেশ আওয়ামী লীগকে ক্ষমতায় আসতে হবে। এজন্য সবাইকে ঐক্যবদ্ধ হয়ে বঙ্গবন্ধুকন্যা প্রধানমন্ত্রী শেখ হাসিনার হাতকে শক্তিশালী করতে হবে।

ফজিলাতুন নেসা ইন্দিরা গতকাল যুক্তরাষ্ট্র কানেকটিকাট স্টেট আওয়ামী লীগ আয়োজিত বাংলাদেশের স্বাধীনতার সুবর্ণজয়ন্তী উদ্‌যাপন উপলক্ষ্যে আলোচনা সভায় প্রধান অতিথির বক্তব্যে একথা বলেন। কানেকটিকাট স্টেট আওয়ামী লীগের সভাপতি জিহাদুল হক জাহেদের সভাপতিত্বে অনুষ্ঠানে প্রধান বক্তা ছিলেন যুক্তরাষ্ট্র আওয়ামী লীগের সভাপতি ড. সিদ্দিকুর রহমান এবং বিশেষ অতিথি ছিলেন সাধারণ সম্পাদক আব্দুস সামাদ আজাদ। অনুষ্ঠান পরিচালনা করেন কানেকটিকাট স্টেট আওয়ামী লীগের সাধারণ সম্পাদক হুমায়ূন আহমেদ চৌধুরী।

প্রতিমন্ত্রী ফজিলাতুন নেসা ইন্দিরা এ সময় প্রবাসীদের উদ্দেশ্যে বলেন, বাংলাদেশের অর্থনীতি ও দেশের উন্নয়নে প্রবাসীদের রয়েছে অসামান্য অবদান। বাংলাদেশে বিনিয়োগ ও অবকাঠামো উন্নয়নে যেন প্রবাসীরা ভূমিকা রাখতে পারেন সরকার তা নিশ্চিত করছে। সরকার বৈধ পথে রেমিট্যান্স পাঠাতে উৎসাহিত করতে নগদ প্রণোদনা দিচ্ছে। বাংলাদেশের স্বাধীনতার সুবর্ণজয়ন্তী উদ্‌যাপন উপলক্ষ্যে আলোচনা সভায় যুক্তরাষ্ট্র, কানেকটিকাট আওয়ামী লীগ ও অঙ্গসংগঠন এবং বিভিন্ন সামাজিক-সাংস্কৃতিক সংগঠনের নেতৃবৃন্দ উপস্থিত ছিলেন। 
#
আলমগীর/পাশা/রফিকুল/মাহমুদ/শামীম/২০২২/১৭৪৫ঘণ্টা

কোভিড-১৯ সংক্রান্ত সর্বশেষ প্রতিবেদন

ঢাকা, ১৭ চৈত্র (৩১ মার্চ) :  
স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা ইনস্টিটিউট (আইইডিসিআর)-এর তথ্যানুযায়ী গতকাল বুধবার সকাল ৮টা থেকে আজ বৃহস্পতিবার সকাল ৮টা পর্যন্ত ২৪ ঘণ্টায় দেশে ৭৩ জনের শরীরে করোনা সংক্রমণ পাওয়া গেছে। নমুনা পরীক্ষার বিপরীতে রোগী শনাক্তের হার শূন্য দশমিক ৭৮ শতাংশ। এ সময় ৯ হাজার ৩৭০ জনের নমুনা পরীক্ষা করা হয়েছে।  
গত ২৪ ঘণ্টায় কেউ মারা যায়নি। এ পর্যন্ত ২৯ হাজার ১২২ জন করোনায় মৃত্যুবরণ করেছেন। করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৮ লাখ ৮১ হাজার ৩০৪ জন।

#

কবীর/পাশা/রফিকুল/আব্বাস/২০২২/১৭২৮ ঘণ্টা 

২ এপ্রিল বিশ্ব অটিজম সচেতনতা দিবস
ঢাকা, ১৭ চৈত্র (৩১ মার্চ) : 

সারা বিশ্বের ন্যায় বাংলাদেশেও আগামী ২ এপ্রিল পালিত হবে ১৫তম বিশ্ব অটিজম সচেতনতা দিবস। এ বছর দিবসটির প্রতিপাদ্য নির্ধারণ করা হয়েছে, ‘এমন বিশ্ব গড়ি, অটিজম বৈশিষ্ট্যসম্পন্ন ব্যক্তির প্রতিভা বিকশিত করি’। সমাজকল্যাণ মন্ত্রণালয় দিবসটি উদযাপন উপলক্ষ্যে রাজধানীর বঙ্গবন্ধু আন্তর্জাতিক সম্মেলন কেন্দ্রে অনুষ্ঠানের আয়োজন করেছে। প্রধানমন্ত্রী শেখ হাসিনা অনুষ্ঠানে প্রধান অতিথি হিসেবে ভার্চুয়ালি সংযুক্ত থাকবেন।
এ বছর বর্ণাঢ্য অনুষ্ঠানের মাধ্যমে দেশব্যাপী দিবসটি পালিত হবে। দৈনিক পত্রিকায় বিশেষ ক্রোড়পত্র প্রকাশিত হবে। অটিজম বৈশিষ্ট্যসম্পন্ন ব্যক্তিদের সম্মানে সমাজকল্যাণ মন্ত্রণালয় ও এর আওতাধীন দপ্তর-সংস্থা, প্রতিষ্ঠান ও সরকারি গুরুত্বপূর্ণ ভবনে নীল রংয়ের আলোকসজ্জা করা হবে। এছাড়া অটিজম বিষয়ে সচেতনতা তৈরিতে রোড-ব্র্যান্ডিং, বিশেষ স্মরণিকা ও লিফলেট প্রকাশের উদ্যোগ নেয়া হয়েছে।
  #

জাকির/অনসূয়া/পরীক্ষিৎ/মেহেদী/জাহাঙ্গীর/রেজ্জাকুল/মানসুরা/২০২২/১৬১০ ঘণ্টা

শিক্ষার মান উন্নয়ন না হলে কোন উন্নয়নই টেকসই হয় না

                                                                                           -শিক্ষামন্ত্রী 

নারায়ণগঞ্জ, ১৭ চৈত্র (৩১ মার্চ) : 

শিক্ষামন্ত্রী ডা. দীপু মনি বলেছেন, শিক্ষার মান উন্নয়ন না হলে কোন উন্নয়নই টেকসই হয় না। বর্তমান সরকার শিক্ষার উন্নয়নে সর্বাধিক গুরুত্ব দিয়েছে। এ লক্ষ্যে কারিকুলাম পরিবর্তনের কাজ চলমান রয়েছে। বর্তমান সরকার সাফল্যের সাথে প্রাথমিক পর্যায়ে প্রায় শতভাগ শিশুকে শিক্ষা কার্যক্রমের আওতায় নিয়ে আসতে সক্ষম হয়েছে।

মন্ত্রী আজ নারায়ণগঞ্জের বিভিন্ন শিক্ষা প্রতিষ্ঠানের ভবন উদ্বোধন ও ভিত্তিপ্রস্তর স্থাপন অনুষ্ঠানে এসব কথা বলেন। 

বঙ্গবন্ধুর শিক্ষাভাবনা  সম্পর্কে বলতে গিয়ে শিক্ষামন্ত্রী বলেন, বঙ্গবন্ধু কেরানি  তৈরির শিক্ষা ব্যবস্থা চাননি।  তিনি কারিগরি ও বৃত্তিমূলক শিক্ষার ওপর গুরুত্ব দিয়েছিলেন। বর্তমান সরকার কারিগরি ও বৃত্তিমূলক শিক্ষায় সর্বাধিক গুরুত্বারোপ করছে। জ্ঞান, দক্ষতা ও মূল্যবোধের ভিত্তিতে কারিকুলাম প্রণয়ন করা হচ্ছে। আগামীতে শিক্ষার মানোন্নয়নে মেগাপ্রকল্প গ্রহণ করা হবে। শিক্ষামন্ত্রী বলেন, বিশ্ব ব্যবস্থায়  আমাদের সন্তানেরা কতটা অবদান রাখবে তা নির্ভর করবে বিশ্বব্যবস্থার সাথে তাল মিলিয়ে আমাদের শিক্ষা ব্যবস্থায় কতটা  পরিবর্তন নিয়ে আসতে পারবো।

এ সময় শিক্ষামন্ত্রী নারায়ণগঞ্জ বন্দর উপজেলার কদম শরীফ বালিকা উচ্চবিদ্যালয় ও নারায়ণগঞ্জ চারুকলা ইন্সটিটিউট এর  ছাত্রাবাসের  ভিত্তিপ্রস্তর স্থাপন করেন এবং ৪৭ নং লালমিয়া সরকারি প্রাথমিক বিদ্যালয়ের ভবন উদ্বোধন করেন। 

 প্রাথমিক ও গণশিক্ষা প্রতিমন্ত্রী মোঃ জাকির হোসেন, নারায়ণগঞ্জ সিটি করপোরেশনের মেয়র সেলিনা হায়াৎ আইভী প্রমুখ এ সময় অন্যান্যের মধ্যে উপস্থিত ছিলেন।

#

খায়ের/অনসূয়া/পরীক্ষিৎ/মেহেদী/জাহাঙ্গীর/রেজ্জাকুল/মানসুরা/২০২২/১৫৪০ ঘণ্টা
তথ্যবিবরণী                                                                                             নম্বর : ১৩৭৩
টেলিভিশনে স্ক্রল আকারে প্রচারের জন্য 

সকল ইলেকট্রনিক মিডিয়া
ঢাকা, ১৭ চৈত্র (৩১ মার্চ):

সরকারি-বেসরকারি টিভি চ্যানেলসহ সকল ইলেকট্রনিক মিডিয়ায় নিম্নোক্ত বার্তাটি স্ক্রল আকারে প্রচারের জন্য অনুরোধ করা হলো :


মূলবার্তা :

“বিশ্ব অটিজম সচেতনতা দিবস -২০২২ উপলক্ষ্যে আগামী ১ ও ২ এপ্রিল রাতে সকল সরকারি গুরুত্বপূর্ণ ভবনে নীল রঙের আলোকসজ্জা করার জন্য অনুরোধ জানিয়েছে সমাজকল্যাণ মন্ত্রণালয়”।  

#
শবনম/অনসূয়া/পরীক্ষিৎ/মেহেদী/জাহাঙ্গীর/মাসুম/২০২২/১৬২২ঘণ্টা 

তথ্যবিবরণী                                                                                                                   নম্বর: ১৩৭২
দেশবিরোধীদের সরকার হবে বিএনপির জাতীয় সরকার

                                                       - কৃষিমন্ত্রী

মির্জাপুর (টাঙ্গাইল), ১৭ চৈত্র (৩১ মার্চ) : 

কৃষিমন্ত্রী ড. মো: আব্দুর রাজ্জাক বলেছেন, বিএনপির জাতীয় সরকার হবে-রাজাকার, আলবদর, জামায়াতসহ দেশবিরোধী ও বাংলাদেশের শত্রুদের সরকার’। তিনি বলেন, বাংলাদেশ আওয়ামী লীগ দেশের বৃহত্তম, সবচেয়ে প্রাচীন ও ঐতিহ্যবাহী দল। এ দলটির নেতৃত্বে বাংলাদেশ বিশ্বে স্বাধীন জাতিরাষ্ট্র হিসেবে প্রতিষ্ঠিত হয়েছে। এ দেশের বেশির ভাগ মানুষ আওয়ামী লীগকে সমর্থন করে এবং ৫০-৬০ ভাগ মানুষ প্রত্যক্ষভাবে আওয়ামী লীগের সাথে জড়িত। এই আওয়ামী লীগকে বাদ নিয়ে জাতীয় সরকার করবে বিএনপি, সেটি কী জাতীয় সরকার হবে?

আজ টাঙ্গাইলের মির্জাপুরে উপজেলা আওয়ামী লীগের ত্রিবার্ষিক সম্মেলনে প্রধান অতিথির বক্তব্যে কৃষিমন্ত্রী এসব কথা বলেন।

বিএনপিকে উদ্দেশ্য করে ড. আব্দুর রাজ্জাক বলেন, আপনাদেরকে এদেশের মানুষ প্রত্যাখ্যান করেছে, দূরে ঠেলে দিয়েছে। জাতীয় সরকার, রাজাকার-আলবদরের সরকার, বিএনপি-জামায়াতের সরকার বাংলাদেশে হবে না। জনগণের ভোটে যারা সংসদে বেশি আসন পাবে, তারাই দেশে সরকার গঠন করবে। স্বাভাবিক পরিস্থিতিতে পৃথিবীর কোন দেশে জাতীয় সরকার হয় না। যুদ্ধ, প্রাকৃতিক দুর্যোগসহ জরুরি পরিস্থিতিতে এটি গঠিত হয়। কাজেই বাংলাদেশে কোনদিন জাতীয় সরকার হবে না।

কৃষিমন্ত্রী আরো বলেন, বিএনপি ক্ষমতায় থাকাকালে দেশে সন্ত্রাসের রাজত্ব কায়েম করেছিল, জঙ্গি সৃষ্টি করেছিল, অর্থনীতিকে ধ্বংস করেছিল, মানুষের জীবনকে দুর্বিষহ করে তুলেছিল। বিএনপির পায়ের নিচে মাটি নেই, তারা জনবিচ্ছিন্ন। সেজন্য, বিএনপি নির্বাচন মানে না, নির্বাচনে আসে না। বারবার শুধু নির্দলীয় তত্ত্বাবধায়ক সরকারের দাবি করে। স্পষ্ট করে বলতে চাই, এদেশে আর কোনদিন তত্ত্বাবধায়ক সরকার হবে না। তত্ত্বাবধায়ক সরকারের বিধান, পৃথিবীর কোন সংবিধানে নেই। বর্তমান নির্বাচন কমিশনের অধীনেই দেশে নির্বাচন হবে ।

সম্মেলনে বিশেষ অতিথি হিসেবে বাংলাদেশ আওয়ামী লীগের সাংগঠনিক সম্পাদক ও সংসদ সদস্য মির্জা আজম, শিক্ষা ও মানবসম্পদ সম্পাদক শামসুন নাহার চাঁপা, সদস্য রিয়াজুল কবীর কাওছার, উদ্বোধক হিসেবে টাঙ্গাইল জেলা আওয়ামী লীগের সভাপতি ফজলুর রহমান খান ফারুক, প্রধান বক্তা হিসেবে সাধারণ সম্পাদক জোয়াহেরুল ইসলাম এবং বিশেষ বক্তা হিসেবে স্থানীয় সংসদ সদস্য খান আহমেদ শুভ বক্তব্য রাখেন। সভাপতিত্ব করেন মির্জাপুর উপজেলা আওয়ামী লীগের ভারপ্রাপ্ত সভাপতি মীর এনায়েত হোসেন ও সঞ্চালনা করেন সাধারণ সম্পাদক মীর শরীফ মাহমুদ।

#

কামরুল/অনসূয়া/পরীক্ষিৎ/মেহেদী/জাহাঙ্গীর/রেজ্জাকুল/মানসুরা/২০২২/১০০০ ঘণ্টা
তথ্যবিবরণী                                                                                                                 নম্বর : ১৩৭১

মহান মুক্তিযুদ্ধে ৩০ লক্ষ শহিদের আত্মদানের বিষয়টি গবেষণার মাধ্যমে প্রমাণিত 

                                                                           - সংস্কৃতি প্রতিমন্ত্রী

ঢাকা, ১৭ চৈত্র (৩১ মার্চ) : 

সংস্কৃতি বিষয়ক প্রতিমন্ত্রী কে এম খালিদ বলেছেন, মহান মুক্তিযুদ্ধে ৩০ লক্ষ শহিদের আত্মদানের বিষয়টি গবেষণার মাধ্যমে প্রমাণিত। গণহত্যা-নির্যাতন ও মুক্তিযুদ্ধ বিষয়ক গবেষণা কেন্দ্র কর্তৃক দেশব্যাপী পরিচালিত জরিপ ও গবেষণা কার্যক্রমে ৩৪টি জেলায় ১৭,২৮৬ টি গণহত্যা, গণকবর, বধ্যভূমি ও নির্যাতন কেন্দ্র সনাক্ত করা হয়েছে। প্রতিটি গণহত্যায় যদি কম করে একশত মানুষও হত্যা করা হয়ে থাকে, তাহলে ৬৪টি জেলায় জরিপ কার্যক্রম শেষ হলে সংখ্যাটি ৩০ লক্ষ ছাড়িয়ে যাবে।

প্রতিমন্ত্রী আজ রাজধানীর বাংলা একাডেমির আবদুল করিম সাহিত্যবিশারদ মিলনায়তনে গণহত্যা-নির্যাতন ও মুক্তিযুদ্ধ বিষয়ক গবেষণা কেন্দ্র এবং বাংলাদেশ ইতিহাস সম্মিলনীর উদ্যোগে 'বাংলাদেশের ৫০ বছরের পথচলা: গণহত্যা, জাতিরাষ্ট্র এবং বঙ্গবন্ধুর প্রত্যাশার বাংলাদেশ' শীর্ষক দুই দিনব্যাপী আন্তর্জাতিক সম্মেলনের উদ্বোধন অনুষ্ঠানে প্রধান অতিথির বক্তব্যে এসব কথা বলেন।

প্রতিমন্ত্রী বলেন, বাঙালির হাজার বছরের ইতিহাসে এ বঙ্গভূমি বাংলাদেশে কোনকালে কোন বঙ্গসন্তান তথা বাঙালি শাসন করতে পারেনি। বিভিন্ন সময়ে মোগল, পর্তুগীজ, ব্রিটিশ, বর্গীদের দ্বারা বাংলা নামক এ ভূখণ্ড শাসিত-শোষিত হয়েছে। তিতুমীর, সূর্যসেন, প্রীতিলতা, ক্ষুদিরাম প্রমুখ স্বাধীনতা সংগ্রামী বীর বিপ্লবীরা এদেশের স্বাধিকার ও স্বাধীনতার জন্য প্রাণান্ত চেষ্টা করেছেন, নিজেদের জীবন উৎসর্গ করেছেন। কিন্তু তারা কেউ সেই কাঙ্ক্ষিত স্বাধীনতা এনে দিতে পারেননি। জাতির পিতা বঙ্গবন্ধু শেখ মুজিবুর রহমানই প্রথম বাঙালি যাঁর নেতৃত্বে মহান মুক্তিযুদ্ধের মাধ্যমে বাঙালি জাতি সেই কাঙ্ক্ষিত স্বাধীনতা অর্জন করে।

গণহত্যা জাদুঘরের সভাপতি অধ্যাপক মুনতাসীর মামুনের সভাপতিত্বে অনুষ্ঠানে ‘বঙ্গবন্ধুর গণতান্ত্রিক সমাজতন্ত্র’ শীর্ষক মূলপ্রবন্ধ উপস্থাপন করেন বাংলাদেশ উন্নয়ন গবেষণা প্রতিষ্ঠানের মহাপরিচালক বিনায়ক সেন। স্বাগত বক্তব্য রাখেন লে. কর্ণেল (অব.) সাজ্জাদ আলী জহির, বীরপ্রতীক। শুভেচ্ছা বক্তব্য দেন ভারতের প্রখ্যাত সাংবাদিক মানস ঘোষ।

উল্লেখ্য, এ আন্তর্জাতিক সেমিনারে কানাডা, নিউজিল্যান্ড, তুরস্ক, ভারত, নেপাল, শ্রীলংকা, আফগানিস্তান ও বাংলাদেশের প্রায় ২৫ জন বিশেষজ্ঞ গবেষক অংশ নিয়ে বাংলাদেশ, গণহত্যা ও বঙ্গবন্ধুর ওপর প্রবন্ধ উপস্থাপন করেন।

#

ফয়সল/অনসূয়া/পরীক্ষিৎ/মেহেদী/জাহাঙ্গীর/রেজ্জাকুল/মানসুরা/২০২২/১০০০ ঘণ্টা
তথ্যবিবরণী                                                                                                           নম্বর : ১৩৭০

‘বঙ্গবন্ধু অ্যাওয়ার্ড ফর ওয়াইল্ডলাইফ কনজারভেশন’ এর জন্য ২ ব্যক্তি ও ১ প্রতিষ্ঠান মনোনীত

ঢাকা, ১৭ চৈত্র (৩১ মার্চ) : 

প্রকৃতি ও বন্যপ্রাণী সংরক্ষণবাদী সংস্থা ও ব্যক্তিকে জাতীয়ভাবে উৎসাহিত করার লক্ষ্যে ‘বঙ্গবন্ধু অ্যাওয়ার্ড ফর ওয়াইল্ডলাইফ কনজারভেশন’ পদকের জন্য তিনটি ক্যাটাগরিতে ২ ব্যক্তি ও ১ প্রতিষ্ঠানকে  মনোনীত করা হয়েছে।

বঙ্গবন্ধু অ্যাওয়ার্ড ফর ওয়াইল্ডলাইফ কনজারভেশন-২০২১ প্রদানের লক্ষ্যে মনোনয়ন চূড়ান্ত করতে পরিবেশ, বন ও জলবায়ু পরিবর্তন মন্ত্রী মোঃ শাহাব উদ্দিনের সভাপতিত্বে আজ সকালে মন্ত্রণালয়ের সভাকক্ষে অনুষ্ঠিত বন্যপ্রাণী উপদেষ্টা বোর্ডের সভায় এ সিদ্ধান্ত নেয়া হয়।

বন্যপ্রাণী বিষয়ক শিক্ষা ও গবেষণা ক্যাটাগরিতে বন্যপ্রাণী গবেষক প্রয়াত ড. মোহাম্মদ আনিসুজ্জামান খান এবং বন্যপ্রাণী সংরক্ষণে নিবেদিত প্রতিষ্ঠান ক্যাটাগরিতে বগুড়া সরকারি আজিজুল হক কলেজের টিম ফর এনার্জি এন্ড এনভায়রনমেন্টাল রিসার্চ (তীর) পুরস্কারের জন্য মনোনীত হয়েছে। এছাড়াও, বন ও বন্যপ্রাণী সংরক্ষণ কাজে নিয়োজিত কর্মকর্তা, খ্যাতিমান গবেষক, বিজ্ঞানী, বন্যপ্রাণী সংরক্ষণবাদী ব্যক্তি ও গণমাধ্যম কর্মী ও ব্যক্তিত্ব ক্যাটাগরিতে চুয়াডাঙ্গা জেলার বখতিয়ার হামিদ মনোনীত হয়েছেন।

সভাপতির বক্তব্যে পরিবেশ, বন ও জলবায়ু পরিবর্তন মন্ত্রী মো. শাহাব উদ্দিন বলেন, বন্যপ্রাণী অবলুপ্তির ফলে প্রাকৃতিক ভারসাম্য বিঘ্নিত হচ্ছে এবং প্রতিবেশগত বিপর্যয় সৃষ্টি হচ্ছে। এজন্য বর্তমান সরকার বন্যপ্রাণী সংরক্ষণে আন্তরিকভাবে কাজ করছে। মন্ত্রী এ কাজে সকলকে এগিয়ে আসার আহ্বান জানান।

সভায় অন্যান্যের মধ্যে পরিবেশ, বন ও জলবায়ু পরিবর্তন উপ-মন্ত্রী হাবিবুন নাহার, সচিব মোঃ মোস্তফা কামাল, পরিবেশ অধিদফতরের মহাপরিচালক ড. আব্দুল হামিদ, বন অধিদফতরের প্রধান বন সংরক্ষক আমীর হোসাইন চৌধুরী এবং আইইউসিএন এর কান্ট্রি রিপ্রেজেনটেটিভ রাকিবুল আমীনসহ বিভিন্ন মন্ত্রণালয় ও সংস্থার প্রতিনিধি উপস্থিত ছিলেন। 

‘বঙ্গবন্ধু অ্যাওয়ার্ড ফর ওয়াইল্ডলাইফ কনজারভেশন’ এর প্রতিটি শ্রেণিতে পুরস্কারপ্রাপ্ত ব্যক্তি ও প্রতিষ্ঠানকে ২ ভরি ওজনের স্বর্ণের বাজারমূল্যের সমপরিমাণ নগদ অর্থ ও পঞ্চাশ হাজার টাকার চেক এবং সনদপত্র আগামী জুন মাসে অনুষ্ঠেয় বৃক্ষমেলার উদ্বোধন অনুষ্ঠানে প্রদান করা হবে। 

শিল্প বিপ্লবের চ্যালেঞ্জ মোকাবিলায় তরুণ প্রজন্মই হাতিয়ার 

                                            - টেলিযোগাযোগ মন্ত্রী

ঢাকা, ১৭ চৈত্র (৩১ মার্চ) : 

ডাক ও টেলিযোগাযোগ মন্ত্রী মোস্তাফা জব্বার বলেছেন, শিল্প বিপ্লবের বড় হাতিয়ার রোবটিক্স, এআই, আইওটি, ব্লকচেইনসহ বিভিন্ন আধুনিক ডিজিটাল প্রযুক্তি। প্রযুক্তির চ্যালেঞ্জ মোকাবিলায় তরুণ প্রজন্মের মেধাবীরা আমাদের হাতিয়ার। ডিজিটাল যুগের চ্যালেঞ্জ মোকাবিলায় নতুন প্রজন্মকে  এগিয়ে আসার আহ্বান জানান মন্ত্রী।

গতকাল ঢাকায় বিডি গার্লস কোডিং কন্টেস্ট ২০২২-এর পুরস্কার বিতরণী অনুষ্ঠানে প্রধান অতিথির বক্তৃতায় তিনি এসব কথা বলেন।

মন্ত্রী  ডিজিটাল যুগের উপযোগী হিসেবে  নতুন প্রজন্মের তরুণ-তরুণীদের তৈরি করার প্রয়োজনীয়তার ওপর গুরুত্বারোপ করেন। তিনি প্রতিযোগীদের উদ্দেশ্য করে বলেন, নিজেদেরকে প্রতিযোগিতার মধ্যে সীমাবদ্ধ রাখবে না। এই প্রতিযোগিতাকে জীবনের শিক্ষার অংশ হিসেবে গ্রহণ করতে হবে। আজকের পৃথিবীতে ডিজিটাল দক্ষতা না থাকলে কোন অবস্থাতেই অগ্রসর হওয়া যাবে না। তিনি বলেন, প্রোগ্রামিং কাজটি শ্রেষ্ঠ পেশা। এ বিষয়ে দক্ষতা অর্জন করতে পারলে কেউ পিছিয়ে রাখতে পারবে না। প্রতিযোগিতায় অংশগ্রহণকারী মেয়ে শিক্ষার্থীদের উদ্দেশ্যে  বলেন, বাবার নাম কিংবা স্বামীর পরিচয়ে নয়, তোমরা তোমাদের নিজের পরিচয়ে বিশ্ব জয় করবে। 

মোস্তাফা জব্বার আরো বলেন, তোমরা রোবট বানাবে উন্নত বিশ্ব সেই রোবট ব্যবহার করবে। তিনি বলেন, প্রধানমন্ত্রী শেখ হাসিনার ডিজিটাল বাংলাদেশ কর্মসূচির ধারাবাহিকতায় গত ১৩ বছরে বাংলাদেশ বিশ্বের অনুকরণীয় দৃষ্টান্ত হিসেবে প্রতিষ্ঠিত হয়েছে।

